
Peter Olsen 

Meeqqat atuarfiani angajullerni atuartunut meeqqat atuarfiani atuartitsinermut 

tapertaliullugu suliffeqarfimmiisitsilluni aaqqiinermik atortuulersitsinerup 

iluaqutissartaanik, ajoqutissartaanillu naliliisumik nassuiaasiornissamik, Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Aaqqiineq 

atortuulersinneqassagaluarpat tamanna Namminersorlutik Oqartussanut aamma 

kommuninut aningaasaqarnikkut, allaffissornikkullu kingunerisinnaasai nassuiaammi 

aamma nalilerneqassapput. UKA 2027 aallartinnginnerani nassuiaat Inatsisartunut 

agguaanneqassaaq.  

(Inatsisartunut ilaasortaq Bo Martinsen, Demokraatit) 

Oqaaseqaat: 

Ukiuni kingullerni tusartuartalersimasatta ilagaat, meeqqanngooq atuarfianniit 

naammassinninngitsoorlutik ilinniaqqinnissaminnut ingerlariaqinngitsoortartut 

amerligaluttuinnartunngooq. 

Tamanna tusarlugu paasillugulu ajuusaarnarluinnartuuvoq quarsaarnartuullunilu. Tassami 

meeqqamut pineqartumuinnaanngitsoq aammali inuiaqatigiinnut tamatsinnut tamanna annertuumik 

kingunerluuteqartarpoq nanertuutaalersarlunilu. 

Politikkikkullu suliaqartuussugut tamatta kikkuugaluaruttaluunniit, tamatuma 

pinaveersartinneqarnissaata, iliuuseqartoqarnissaanullu tunngatillugu soqutigilluinnartariaqarparput. 

Tamatumunngalu tunngatillugu ukiuni kingullerni oqallinnermut tassunga Inuit Ataqatigiit 

peqataalluartarsimavugut, aaqqiissutissanillu tikkuussiuartarsimalluta. 

Atuarfitsialak nammineq immini pitsaassuuvoq eqaatsumillu ilusilersugaasimalluni. Ukiulli 25-it 

missaat qaanngiussimalerput atuarfitsialaap pilersinneqarsimaneraniit. Ukiorpassuimmi 

qaanngiussimalerput. 

Uagullu Inuit Ataqatigiinniit kingullertigut oqariartuutigisarsimavarput atuarfitsialaap nutaamik 

isummersorfigineqarlunilu nalersuiffigineqaqqinnissaanut piffissanngorsimasoq. 

Ilumoorpoq kikkut tamarmik allaffimmiunngorsinnaangillat. Ilumoorpoq ullumikkut meeqqat 

akornanni  atuarfimmi atuagarsorpallaartoqarnera pissutigalugu atuarfimmik qatsussisalersimasut 

amerligaluttuinnarmata. 

Tamannalu tunngavigalugu ukiuni kingullerni sukkut tamaana aaqqiissuteqallattaalersimavugut, 

nutarterillattaartarsimallutalu. 



Bo Martinsenip Demokraatineersup siunnersuutaa soqutiginaateqarpoq. Siunnersuuteqartummi 

siunnersuutigaa atuartut angajulliit atuarfimmik qatsussivallaalissanngippata, taava suliffeqarfimmi 

misiliillutik sap.ak ataasiarlutik, marloriarlutilluunniit suleqataasalissagaluarpata, 

iluaqutaasinnaasunik ajoqutaasinnaasunillu naliliisumik Naalakkersuisut nassuiaasioqquneqassasut. 

Ullumikkummi meeqqat atuarfianni qanoq periarfissaqartoqarpa? Atuartut suliffeqarfimmi 

misiliillutik suleqataasinnaatitaappat? 

Aap, atuartut angajulliit 9.klasse aamma 10.klassit periarfissaqarput praktikkernissaminnut. 

9.klassimi aamma 10.klassimi periarfissaqarpoq sap.ak.marluk suliffeqarfimmi assigiinngitsuni 

nammineq kissaatigisaq tunngavigalugu praktikkertoqarsinnaalluni. 

Tassa imaappoq naatsumik oqaatigalugu meeqqat atuarfianni angajullerni periarfissaareerpoq 

atuarfik qimalaarlugu sap. ak. Marlunni suliffeqarfimmik misiliinissamut. 

Periarfissaq tamanna naammannginnerluni? Imaluunniit periarfissamik annerusumik suli 

pisariaqartitsisoqarpa? Imaluunniit qanoq allatut aaqqiisoqarsinnaava? Tamanna ataatsimiititaliami 

susassaqartumi eqqartoqqissallugu soqutiginaateqarpoq. 

Taassuma saniatigut Naalakkersuisut akissuteqaamminni oqariartuutigaat meeqqat atuarfianni 

inatsimmik allannguilersaarlutik, tassungalu tunngatillugu innersuussutigineqarluni imm. 53, ukiaq 

manna aamma eqqartorneqaqqittussaq. Tassani § 13.a-mi siunertaasoq tikkuarneqarsimalluni, 

tassaalluni atuartuni angajullerni inuussutissarneq pillugu klassimik 

pilersitsisoqarsinnaalernissaanut tunngasoq. 

Naalakkersuit siunnersutaasup akuersissutigineqarnissaa innersuussutigaat, imatut 

tunngavilersuuteqarlutik; 

“Atuartitsinermut tapertaliullugu inuussutissarsiutinullu suliffeqarfimmiisitsinermut 

samminerusumik nassuiaasiornermi suliat atuartitseriaaseqarnissamik pilersitsinissamut periarfissat 

paasissutissiinermut aamma tapertaasinnaavoq. Neqeroorutinik. Tamanna tunngavigalugu 

siunnersuutip akuersissutigineqarnissaa Naalakkersuisut inassutigaat.” 

Taamaattumik, tamanna tunngavigalugu immikkoortoq una akuersaarlugu ilinniartitaanermut 

ataatsimiititaliamut eqqartoqqitassanngorlugu ingerlateqqipparput. 


